
Amerėka 

Tėn Amerėka: pėningā, drūktas muotrėškas,  

Dėdėlė bodinkā, puonėška rokunda.  

Sakā, tėn gerā, Martīnā?  

Tėn gražē – nebier porvīnu? 

 

No galbūt, nežėnau:  

Nematiau, nebovau, Martīnā... 

 

Išvažiouji? Važiouk, palīdiesem.  

Bačkelė alaus atsėrėtinsem  

Ė pasiediesem. 

 

Vo vēdo, Jūzap, iškinkīsiau arklius.  

I lonkas gimtėnės Naktiguone išjuosiau.  

Vedoms Amerėka – pri lauža degontė,  

Po oužoulo – seno, dar žalio, bangoujėntio.  

Uzbuonielis alaus  

Ėš šaltėnė gėlaus,  

Jūzapa armuonika,  

Ė šalėp – Vuonelė so Muonėko. 

 

Apėnt ateisem pasiedietė pri oužoula –  

Pri tuo, kor kadās, seniausē, tavi išlīdiejuom.  

Viel nukeiksem, ašaruosem, pasėjouksem,  

Už tavi, Martīnā, prigierė pasėmelsem. 

 

Ten Amerėka –  

Dėdėlie ė baguota.  

Gal diel tuo negrīžā,  

Tievū kapelius užmėršės? 

 



No bet, velnē nematė!  

Vedo, Jūzap, iškinkīsiau arklius.  

I lonkas gimtėnės naktiguonė išjuosiau.  

Juk vedom Amerėka –  

Pri lauža degontė,  

Po oužoulo seno, bangoujėntio.  

Uzbuonielis alaus  

Ėš šaltėnė gėlaus,  

Jūzapa armuonika,  

Ė šalėp – Vuonelė so Muonėko. 

 


